
MINUTI

IĊ-CHAIRPERSON (Onor. Beppe Fenech Adami): Hawn korrezzjonijiet għall-Minuti? L-Onor. Clayton Bartolo. 

ONOR. CLAYTON BARTOLO: Sur President, jiena xtaqt li fejn hemm miktub li “fil-5:35 p.m. il-Kumitat ġie sospiż u rriżuma fit-7:45 p.m.” ninnotaw l-attendenza għax l-attendenza nbidlet, fis-sens li kien hemm min kien preżenti fil-bidu li mbagħad ma kienx preżenti wara. Naħseb li dan irid jiġi rreġistrat fil-Minuti għax inkella ma jkunux fair ma’ dak li ġara, għalkemm m’għandi xejn kontra min ma kienx hawn. 

IĊ-CHAIRPERSON: Naħseb li l-prassi hija li jiġi rreġistrat min ikun preżenti fil-ftuħ tal-laqgħa. Ma jfissirx li... 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Imma tal-bieraħ ma kenitx laqgħa waħda kontinwa, saru żewġ laqgħat. 

IĊ-CHAIRPERSON: Le, il-laqgħa kienet sospiża, jiġifieri ma kenux żewġ laqgħat imma laqgħa waħda. 

ONOR. CLAYTON BARTOLO: Jien nattendi laqgħat anke ta’ bordijiet, u jekk xi ħadd jitlaq mil-laqgħa dejjem ikun irreġistrat li m’għadux preżenti. 

IĊ-CHAIRPERSON: M’għandix oġġezzjoni, però se noħolqu preċedent għax allura se nibdew ngħidu li bejn is-5:50 p.m. u s-6:00 p.m... 

ONOR. CLAYTON BARTOLO:  Imma dan ma ħariġx biex mar jirrispondi telefonata jew xi ħaġ’oħra. 

IĊ-CHAIRPERSON: Però jekk xi ħadd minna jqum, ma jgħid xejn u jitlaq ‘il barra, għax irċieva telefonata, hi x’inhi, noqogħdu nniżżlu fil-Minuti li għal 20 minuta dak ma kienx preżenti għal dik il-laqgħa? Naħseb li se noħolqu preċedent. 

ONOR. JULIA FARRUGIA PORTELLI: F’dik is-seduta kont waħdek, min-naħa tal-Oppożizzjoni, għal aktar minn siegħa. 
IĊ-CHAIRPERSON: Onor. Farrugia Portelli, ilbieraħ seduta waħda kien hemm, li ġiet sospiża għal ftit ħin, ma kienx hemm żewġ seduti.  Assolutament ma naqbilx li għandna noqogħdu nniżżlu fil-Minuti kull meta xi ħadd li kien preżenti, joħroġ, għax inkella naħseb li se noħolqu preċedent li ma jagħmilx sens. Se jkun hemm mumenti fejn se jkollok bżonn titlaq inti, jew ikollu bżonn jitlaq xi ħaddieħor għal diversi raġunijiet. 

ONOR. CLAYTON BARTOLO: Il-punt tiegħi kien li wara s-sospensjoni ma konniex seba’ Membri. 

ONOR. KRISTY DEBONO: Sur President, jien kelli meeting, li kien skedat minn qabel, fil-bini tal-Parlament u ma stajtx nikkanċellah. 

ONOR. ALEX MUSCAT: Jien naħseb li għandna nimxu mal-parir tas-Sedja. 

IĊ-CHAIRPERSON: Hawn aktar kummenti dwar il-Minuti?  L-Onor. Farrugia Portelli qed titlob li fil-Minuti jiġi nnotat ukoll li n-naħa tal-Gvern fil-laqgħa tal-bieraħ qalet li hija disposta li jekk ikun hemm bżonn, dan il-Kumitat jiltaqa’ b’mod aktar frekwenti. 

Il-Minuti kif emendati jistgħu jiġu kkonfermati?  (Onor. Membri:  Iva)

Il-Minuti tal-Laqgħa Nru. 12 li saret fis-16 ta’ Jannar 2018, kif emendati, ġew ikkonfermati.   


KORRISPONDENZA

IĊ-CHAIRPERSON: Irċevejna korrispondenza miċ-Chief Executive Officer (CEO) tal-Lands Authority tramite email li ġiet iċċirkolata lill-Membri tal-Kumitat li permezz tagħha s-Sur Carlo Mifsud qalilna li ġew infurmati verbalment li ċ-ċekkijiet tal-ħlas li ngħataw rigward dan il-każ li saret riferenza għalihom fis-seduti li għaddew, ġew onorati però s’issa għad m’għandux konferma dokumentata li dawn iċ-ċekkijiet ġew imsarrfa. F’dan l-istadju s-Sur Mifsud baqa’ ma weġibx għat-talba li saret mill-Onor. Claudio Grech sabiex tingħata l-korrispondenza li għaddiet mas-sidien tal-art in kwestjoni dwar it-talbiet li saru mid-dipartiment fl-aħħar xhur sabiex jiġi effettwat il-ħlas. Għaldaqstant, nitlob lill-iSkrivana tal-Kumitat sabiex tibqa’ titlob din l-informazzjoni sakemm tiġi provduta u jekk ma tiġix provduta tingħata raġuni għalfejn ma ġietx provduta. 

Nistgħu issa ngħaddu għall-item li jmiss fuq l-aġenda. 


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST. JULIAN’S (KONT.)

IĊ-CHAIRPERSON:  Illum ġew imsejħa l-Onor. Jason Azzopardi u s-Sur Iman Schembri li nitlob li jissejħu fil-kamra.

L-Onor. Jason Azzopardi u s-Sur Iman Schembri daħlu fil-Kamra tal-Kumitat.

IĊ-CHAIRPERSON:  Intom ġejtu msejħa llum quddiem dan il-Kumitat sabiex isir konfront dwar xhieda li ngħatat quddiem l-istess Kumitat f’seduti preċedenti separati. Naturalment, intom diġà ngħatajtu l-ġurament u llum se tkompli tixhdu taħt dak l-istess ġurament. 

L-Onor. Farrugia Portelli. 

ONOR. JULIA FARRUGIA PORTELLI: Sur Schembri, fis-seduta tal-bieraħ l-Onor. Jason Azzopardi taħt ġurament, meta staqsejnih jekk kienx hemm laqgħa li għaliha kien preżenti l-Onor. Jason Azzopardi u l-avukat tal-klijent Peter Fenech, u staqsejnih speċifikament liema kienet il-verità, jekk hux dak li sostna dejjem hu jew inkella dak li għedt inti fix-xhieda tiegħek preċedenti u speċifikament staqsejna min qed jigdeb, l-Onor. Jason Azzopardi qal “is-Sur Schembri qed jigdeb”. Sur Schembri, dak li għedt taħt ġurament huwa veritier, jew seta’ kellek xi ripensament minn dak li għedt dakinhar? 

IĊ-CHAIRPERSON: Onor. Farrugia Portelli, biex tagħmillu d-dispożizzjoni tiegħu ftit aktar faċli, taħseb li forsi jkun aħjar li tirriferilu għall-parti fejn qed taħseb li qal dan li qal u jikkonferma jew xort’oħra? 

ONOR. JULIA FARRUGIA PORTELLI: Naħseb li fehem għax darba deher hawnhekk u darba rrifera għal-laqgħa li fiha kien hemm il-klijenti preżenti. 

IS-SUR IMAN SCHEMBRI: Jien jidhirli li fl-aħħar laqgħa fejn kien hemm preżenti għaliha s-Sur Zahra, Albert Mamo u l-Head of Secretariat tal-Ministru li saret fil-Ministeru, kien hemm preżenti wkoll Dr. Peter Fenech, jekk mhux il-klijent tiegħu wkoll. 

ONOR. JULIA FARRUGIA PORTELLI: Onor. Azzopardi, mill-bieraħ ‘l hawn, forsi ftakart xi ħaġa ġdida? 

ONOR. JASON AZZOPARDI: Assolutament le. Jien qatt m’attendejt laqgħat fejn kien hemm preżenti la l-avukat in kwestjoni u lanqas il-klijenti tiegħu. Qatt, imkien. 

ONOR. JULIA FARRUGIA PORTELLI: Ma ppruvajtx forsi tiftakar għax fis-seduta ta’ qabel indikajnilek affarijiet li inti taħt ġurament, l-ewwel għedtilna mod... 

ONOR. JASON AZZOPARDI: Kategoriku. 

ONOR. JULIA FARRUGIA PORTELLI: Jiġifieri ma tiftakarx. 

ONOR. JASON AZZOPARDI: Mhux ma niftakarx, imma ċert li m’attendejt l-ebda laqgħa, qatt, imkien, fuq dan is-suġġett fejn kien hemm preżenti l-avukat u l-klijent tiegħu.  Tant hu veru dan, li qalu meta kien quddiemkom l-avukat konċernat, għas-suġġeriment li kien hemm xi laqgħa fejn kien hemm preżenti l-Ministru. Hu ċaħad bl-aktar mod kategoriku. Però, as far as I am concerned, I will reiterate what I said already, ċioè li jien qatt m’attendejt, imkien, laqgħat fejn kien hemm... Is-suġġett ġie diskuss u spjegajt u tkellimt u l-Awditur dan jgħidu fir-rapport tiegħu u kkonfermajt li kull ġimgħa kont nagħmel laqgħat u s-suġġett ġie diskuss u kien hemm l-uffiċjali tal-Gvern u tad-dipartiment preżenti, però qatt ma kont preżenti u qatt ma ddiskutejt is-suġġett, la mal-avukat, la mal-klijent tiegħu u lanqas ma’ xi rappreżentanti oħra tal-klijent. 

ONOR. ROBERT ABELA: Ġieli ddiskutejt dan il-każ, dakinhar jew aktar qrib lejn il-ġurnata tal-lum, ma’ Dr. Peter Fenech? 

ONOR. JASON AZZOPARDI: Never. 

ONOR. ROBERT ABELA: Meta l-aħħar li ltqajt ma’ Dr. Peter Fenech? Jekk nissuġġerilek li llum stess iltqajt miegħu, xi tgħid? 

ONOR. JASON AZZOPARDI: Dalgħodu ltqajna fil-kurutur tal-qorti u tkellimna dwar mandat ta’ inibizzjoni li għandu fil-konfront ta’ klijent tiegħi. 

ONOR. ROBERT ABELA: Dwar dan il-każ ma tkellimtux? 

ONOR. JASON AZZOPARDI: Assolutament li le. 

ONOR. ROBERT ABELA: Illum ma tkellimtux. 

ONOR. JASON AZZOPARDI: La llum u lanqas darb’oħra. 

ONOR. JULIA FARRUGIA PORTELLI: Sur Schembri, għadna kemm smajna lill-ex Ministru, li kont taqa’ taħtu inti, għal darb’oħra jerġa’ jinsisti l-punt tiegħu. Xi twieġeb u kif se ssostni l-arugment tiegħek? Għaliex għandna nemmnu lilek u mhux lill-ex Ministru? 

IS-SUR IMAN SCHEMBRI: Saru diversi meetings fil-Ministeru fuq dan is-suġġett. Kien preżenti dejjem żgur Lino Mintoff, li kien head of secretariat – illum jgħidulu chief of staff – u għandi diversi emails jirriflettu dan. Il-verità hi ma sibt ebda email li turi li kien speċifikament preżenti l-Ministru wkoll, u ma niftakarx jekk kienx, imma meetings fuq dan is-suġġett saru. 

ONOR. JULIA FARRUGIA PORTELLI: Jiġifieri qed tgħid li ma tiftakarx li kien hemm il-Ministru  preżenti? 

IS-SUR IMAN SCHEMBRI: Lino Mintoff kien ikun preżenti għal kull meeting u meetings kienu saru kemm il-Baviera u anke fil-Ministeru, jiġifieri Cavalier House. 

ONOR. JULIA FARRUGIA PORTELLI: Sur Schembri, il-punt tax-xhieda li mhijiex qed taqbel bejnietkom hu meta inti tlajt xahar ilu hawnhekk u taħt ġurament għedtilna li preżenti,  oltre minnkom bħala ħaddiema tas-Servizz Pubbliku u l-Ministru konċernat, kien hemm Dr. Peter Fenech. Għal dak il-punt qed nirriferik.  Jiġifieri int qed tkompli tinsisti li kien hemm laqgħa fejn Dr. Fenech kien qiegħed preżenti. 

IS-SUR IMAN SCHEMBRI: Kien hemm żgur. 

ONOR. JULIA FARRUGIA PORTELLI: Xi twieġbu lill-ex Ministru li f’Novembru li għadda ħareġ stqarrija fejn ġiet iddubitata x-xhieda tiegħek u ċioè implika li inti impjegat tal-Ministru Konrad Mizzi. Inti fejn taħdem? Inti impjegat tas-Servizz Pubbliku jew f’segretgarjat? 

IS-SUR IMAN SCHEMBRI: Jien impjegat tas-Servizz Pubbliku u bħalissa ninsab detailed ma’ kumpanija li hija wholly owned mill-Gvern, imma nibqa’ impjegat tas-Servizz Pubbliku. 

ONOR. JULIA FARRUGIA PORTELLI: Jiġifieri m’intix parti mis-Segretarjat tal-Ministru Konrad Mizzi? 

IS-SUR IMAN SCHEMBRI: Dażgur li le. 

ONOR. JULIA FARRUGIA PORTELLI: Meta smajt din it-tip ta’ dikjarazzjoni u stqarrija għall-istampa x’ħassejt? 

IS-SUR IMAN SCHEMBRI: Jiddispjaċik għax mhijiex il-verità. Veru li jien impjegat f’waħda mill-entitajiet li taqa’ taħt ir-responsabilità politika tal-Ministru Konrad Mizzi, imma dan ma jfissirx li jien impjegat tiegħu jew li niltaqa’ miegħu. Jien għandi s-CEO fuqi u nirrelata miegħu. 
ONOR. JULIA FARRUGIA PORTELLI: Fix-xhieda li smajna lbieraħ hawnhekk, l-Onor. Jason Azzopardi semma għal darba, darbtejn u aktar li ma setax isir jaf, jew qatt ikun jaf, li b’xi mod il-Gvern kien se jdaħħal inqas flus bil-mod kif saret it-transazzjoni, jiġifieri li minflok morna għal option A morna għal option B. Tikkonferma dan?  Jew kien hemm affarijiet oħra li int jew kollegi oħra ġbidtu l-attenzjoni tal-Ministru u allura dak li ntqal mhuwiex korrett? 

ONOR. ROBERT ABELA: U se nżid ma’ din id-domanda, Sur Schembri,  ħalli tkun tista’ tagħti tweġiba waħda.  Inti kont għamilt Minuta fejn irrikkmandajt li d-dipartiment imexxi bit-trasferiment b’ċens perpetwu. Għaliex kont għamilt dik ir-rakkmandazzjoni? 

IS-SUR IMAN SCHEMBRI:  Ħalli nagħmluha ċara.  Sa qabel l-2011, jiġifieri mill-1992 meta saret il-liġi ekkleżjastika tal-amministrazzjoni tal-art tal-Knisja, sal-2010, ma kienet issir l-ebda distinzjoni jekk hijiex art tal-Gvern jew jekk hijiex art tal-Knisja; kien isir il-bejgħ.  Ftit ġimgħat wara li kont ħadt il-kariga d-Dipartiment tal-Artijiet u wara li qrajt il-liġi, li fiha 12-il paġna kollox, jien deherli li jkun żball jekk nibqgħu nbigħu l-art tal-Knisja qabel ma jgħaddi t-terminu li kien miftiehem. Kont għamilt policy paper lill-Ministru tal-Finanzi, through s-Segretarju Parlamentari Azzopardi, u nkludejtha f’wieħed mis-suġġerimenti li kont għamilt – jidhirli li kienet daħlet bħala policy – u kont spjegajt għalfejn. 

ONOR. JULIA FARRUGIA PORTELLI: Onor. Azzopardi, tikkonfermah dan? 

ONOR. JASON AZZOPARDI: Jekk niftakar tajjeb kienet b’riferenza għall-bejgħ fil-kuntest ta’ skemi tal-fidi taċ-ċnus tal-Joint Office. 

ONOR. JULIA FARRUGIA PORTELLI: Sur Schembri, qegħdin titkellmu fuq l-istess ħaġa? 

IS-SUR IMAN SCHEMBRI: Dik kienet waħda mill-affarijiet, imbagħad kien hemm li fil-kuntest tal-agreement ma jkunx għaqli li nibqgħu nbigħu l-art freehold, imma nistgħu nagħmluha ċens temporanju li jinqaleb f’perpetual revisible emphyteusis. 

ONOR. JULIA FARRUGIA PORTELLI: Jiġifieri qed tgħidilna li għamilt policy paper... 

IS-SUR IMAN SCHEMBRI: Għamilt policy recommendation fejn spjegajt... 

ONOR. JULIA FARRUGIA PORTELLI: Onor. Azzopardi, tiftakarha din? 

ONOR. JASON AZZOPAARDI: Nerġa’ ngħidlek li kienet fil-kuntest tal-fidi taċ-ċnus tal-Joint Office, però kien hemm eċċezzjonijiet għaliha wkoll. 

IS-SUR IMAN SCHEMBRI: U kumbinazzjoni, għax fl-2011 ma kontx naf x’inhu ġej, bħala eżempju kont iċċitajt id-deċiżjoni li kienet ittieħdet fl-2010 biex din l-art tinbigħ by tender għax, wara kollox, mhux... 

ONOR. JULIA FARRUGIA PORTELLI: Fil-policy recommendation? 

IS-SUR IMAN SCHEMBRI: Iva. 

ONOR. JULIA FARRUGIA PORTELLI: Jiġifieri iċċitajt dan il-każ. 

IS-SUR IMAN SCHEMBRI: Iċċitajt kumbinazzjoni dan il-każ fejn għedt... 
ONOR. JULIA FARRUGIA PORTELLI: Għalfejn ħassejt li għandek tiċċita dan il-każ? X’kienu l-punti? 

ONOR. ROBERT ABELA: X’għedt fuqu? 

IS-SUR IMAN SCHEMBRI: Mill-1992 sal-2010 il-prassi kienet li l-art kienet tinbigħ b’outright sale, kemm jekk kienet tal-Gvern kif ukoll jekk kienet tal-Knisja. Jien ħassejt li jkun aktar għaqli jekk l-art għalissa ma tinbigħx imma nagħmluha b’ċens perpetwu. Il-policy ħriġt biha jien, irrikkmandajtha jien u llum il-ġurnata qiegħda taħdem kontrija. 

ONOR. JULIA FARRUGIA PORTELLI: Qed nara lill-Onor. Azzopardi jgħolli l-eyebrows ‘il fuq. Għalxiex qed tagħmel hekk, Onor. Azzopardi? Għandek l-opportunità li tirribatti, għalhekk qed nagħmlu dan il-konfront. 

ONOR. JASON AZZOPARDI: Inħoss li m’iniex espert bioloġiku biex nispjega x’inhi l-anatomija tal-ġisem u għalfejn l-eyebrows għolew waqt il-Public Accounts Committee.  Ma nħossnix kompetenti, skużani. 

ONOR. JULIA FARRUGIA PORTELLI: Le, mhux għalhekk staqsejtek. Qed nistaqsik għax ix-xhud għadu kemm xehed, u l-aġir tiegħek kien li qisek m’intix qed taqbel miegħu. Qed nagħtik iċ-ċans li jekk m’intix qed taqbel miegħu tgħidilna għalxiex. 

ONOR. JASON AZZOPARDI: Meta jispiċċa mbagħad ngħidlek. 

ONOR. JULIA FARRUGIA PORTELLI: Kollox sew, imma l-konfront qiegħed immirat biex inti twieġeb, jiġifieri jekk issa qed tgħidilna li ma tridx twieġeb... Taqbel ma’ dak li qed jgħid s’issa jew hemm xi ineżattezzi? Jekk hemm xi ineżattezzi nixtieqek tiċċarahomli. 

ONOR. JASON AZZOPARDI: Meta jispiċċaw il-mistoqsijiet imbagħad... 

ONOR. ROBERT ABELA: Le, konfront ma jsirx hekk. Issir mistoqsija, mistoqsija, verżjoni tiegħu u verżjoni tiegħek. 

ONOR. JULIA FARRUGIA PORTELLI: Konfront hekk isir, Onor. Azzopardi, suppost taf kif isir għax int avukat. 

ONOR. ROBERT ABELA: Naħseb li għandna nżommu l-istess proċedura. 

ONOR. JASON AZZOPARDI: Diġà spjegajt li fil-kuntest tal-iskema tal-fidi tal-Joint Office fejn kellek eluf, u mhux waħdiet, ta’ proprjetajiet, kienet ittieħdet id-deċiżjoni li sa fejn hu possibbli, però kien hemm eċċezzjonijiet, u niftakar li kien hemm numru ta’ eċċezzjonijiet għal dik il-pożizzjoni...  Tant hu veru – u dan irrid ngħidu biex infakkar lil min irid inessi – li meta xehed quddiemkom Keith Mercieca mill-Uffiċċju tal-Awditur, kien qal “Biex ngħidu kollox, ma qalulux speċifikament li kienu se jdaħħlu €35”.

ONOR. JULIA FARRUGIA PORTELLI: Issa naslu għaliha dik ukoll. Mela, Sur Schembri, kompli fejn ħallejt, jekk jogħġbok.  Kont qiegħed tispjega... 

IS-SUR IMAN SCHEMBRI: Kienet saret din il-proposal lill-Ministru tal-Finanzi through s-Segretarju Parlamentari u kien hemm copied is-Sur Alfred Camilleri li kien is-Segretarju Permanenti. 

ONOR. JULIA FARRUGIA PORTELLI: Għandek kopja tagħha? Tista’ tgħaddilna kopja.

IS-SUR IMAN SCHEMBRI: Għandi kopja, imma mhijiex iffirmata. Qed ngħaddilkom kopja tagħha. 

ONOR. JULIA FARRUGIA PORTELLI: II-punt li qed jifred fix-xhieda tagħkom huwa l-fatt li l-ex Ministru Jason Azzopardi qed jgħid li hu qatt ma seta’ kien jaf li b’dan il-mekkaniżmu li se jitħaddem, il-Gvern se jieħu inqas minn kemm fil-verità ħadet il-Knisja. Dan id-dubju huwa ġustifikat, jew inkella kien hemm affarijiet oħra li setgħu ġibdu l-attenzjoni? Kif qatt seta’ jinduna, ministru jew segretarju parlamentari li l-Gvern se jieħu inqas f’dan il-każ mill-Knisja? Qed nistaqsi jekk kienx hemm mod kif hu seta’ jinduna. 

IS-SUR IMAN SCHEMBRI: Apparti li kienet policy proposal – u safejn naf jien kienet saret policy – kien fatt magħruf li meta tbigħ art tal-Knisja, peress li t-terminu kien għadu ma... Jekk l-Onor. Azzopardi kienx jaf eżattament bil-quantum, jiġifieri jekk hux €35 jew €35,000, jekk ma rax il-file u mar lura...  Jista’ jkun li, iva, fil-Minuta m’hemmx spjegat ċar u tond kemm se jitlef eżatt lira b’lira l-Gvern, imma li l-Gvern se jieħu daqqa u mhux se jdaħħal daqskemm kieku kienet art normali tal-Gvern, iva. 

ONOR. JULIA FARRUGIA PORTELLI: Issa qed timplika li l-Onor. Azzopardi ma qarax il-file biex ma kienx jaf li kien se jieħu daqqa. Qed nikkwota lilek, Sur Schembri.  Int qed tuża l-kelma “daqqa”. X’tifhem biha din il-kelma? Ftit ċenteżmi? Ewro ‘l  hemm u ewro ‘l hawn? 

IS-SUR IMAN SCHEMBRI: Ftit eluf inqas, persentaġġ inqas. 

ONOR. JULIA FARRUGIA PORTELLI: Sur President, l-Onor. Azzopardi mhux qed jaqbel miegħu, qed jagħmillu sinjal. Wieġbu, Onor. Azzopardi. 

ONOR. JASON AZZOPARDI: Nixtieq li x-xhud jindika fejn fil-file kien hemm miktub li l-Gvern kien se jdaħħal €35. 

ONOR. JULIA FARRUGIA PORTELLI: Jekk fhimt sew, hu qal li l-Gvern kien se jieħu daqqa bit-tranżazzjoni li ntgħażlet. 

ONOR. JASON AZZOPARDI: Jekk fil-kas jispjega għalfejn lill-Awditur Ġenerali ma qalulux dan. Forsi llum għandu memorja aktar friska minn sentejn u nofs ilu meta kien xehed quddiem l-Awditur? 

ONOR. JULIA FARRUGIA PORTELLI: Ma qalx hekk. Jien smajtu jgħid li hu fil-Minuta qal li l-Gvern se jieħu daqqa, ma semmiex il-€35. 

ONOR. JASON AZZOPARDI:  Jien għamilt mistoqsija u naħseb li jien intitolat li nisma’ fejn fil-file...  Għax is-Sur Schembri għadu kemm qal li kieku qara aktar ‘il ġewwa fil-file...  Mhux veru, fil-file m’hemmx. 

IS-SUR IMAN SCHEMBRI: Onor. Azzopardi, nassigurak li fil-file hemm. 

ONOR. JASON AZZOPARDI:  Mela fil-kas hawn l-Awditur preżenti u nitolbuh jispjega issa stess għalfejn ma qalx dan il-fatt. Ejjew insejħu lill-Awditur issa. 

ONOR. ALEX MUSCAT: Onor. Azzopardi, ħu paċenzja, żomm postok. 

IĊ-CHAIRPERSON: Hawnhekk l-Onor. Azzopardi qed jgħid li fil-file ma tissemmiex iċ-ċifra ta’ €35, mentri s-Sur Schembri qed jgħid li fil-file hemm.  Huwa ovvju li biex inwaqqgħu dak li qed jgħid l-Onor. Azzopardi li rridu nagħmlu huwa li nindikawlu fejn qiegħda fil-file. 

ONOR. JASON AZZOPARDI: U fejn ġie ndikat lill-Ministru biex jinduna fejn ġewwa l-file kien hemm imsemmija ċ-ċifra, għax l-Awditur Ġenerali dan ma sabux. 

ONOR. ALEX MUSCAT: Nistgħu nagħmlu l-mistoqsijiet, jekk jogħġbok? 

IĊ-CHAIRPERSON: Sur Schembri, inti qed tgħid li fil-file hemm xi indikazzjoni li fl-aħħar tal-ġurnata l-introjtu tal-Gvern kien se jkun €35. Hekk għedt, jew mhux hekk? Ħa niċċarawha. Hemm jew m’hemmx imsemmija €35? (Interruzzjonijiet) Fil-kas jikkoreġiha, ma ġara xejn. Jgħid li m’hemmx, ma ġara xejn. 

ONOR. JULIA FARRUGIA PORTELLI: Le, smajt ħażin. Ħadd ma semma... Jien smajtu jgħid li l-Gvern kien se jieħu daqqa ‘l isfel. 

IĊ-CHAIRPERSON: Għandu ċans jerġa’ jikkoreġi lilu nnfisu jekk fhimna ħażin. Hemm jew m’hemmx... 

ONOR. JULIA FARRUGIA PORTELLI: Jien smajtu jgħid li m’hemmx b’mod espliċitu l-figura ta’ €35 – jekk fil-kas nisimgħu r-recording – imma li kieku qara aktar fil-file kien hemm nota li l-Gvern kien se jieħu daqqa ‘l isfel. Jien hekk fhimt. 

ONOR. JASON AZZOPARDI:  Qal illi kieku qara aktar ‘il ġewwa fil-file kien isib iċ-ċifra. 

IS-SUR IMAN SCHEMBRI: Iva, kien isib iċ-ċifra. 

IĊ-CHAIRPERSON: Qal li kien isib iċ-ċifra. Allura issa, Sur Schembri, l-aktar ħaġa tajba li nistgħu nagħmlu hija li tgħidilna fejn qiegħda din iċ-ċifra. 

ONOR. JULIA FARRUGIA PORTELLI: Fejn qiegħda? 

IS-SUR IMAN SCHEMBRI: Ħalli nkunu ċari.  Fil-file hemm sheet maħruġa mill-Joint Office li tgħid li l-Gvern se jieħu €35, imma mhijiex qiegħda mal-Minuta li ktibna aħna fl-aħħar.  Jiġifieri mhijiex spjegata, imma jekk wieħed iħares fil-file, isib li iva, teżisti. 

ONOR. JULIA FARRUGIA PORTELLI: Il-Minuta tad-“daqqa” qiegħda għandek?  Tiftakar liema kienet il-Minuta? 

IS-SUR IMAN SCHEMBRI: Qiegħda fid-diskette li bagħtilna... 

IĊ-CHAIRPERSON: Il-Minuta tad-“daqqa”. 

IS-SUR IMAN SCHEMBRI: Mhux il-Minuta. 

IĊ-CHAIRPERSON: Inti  wżajt l-espressjoni “daqqa”... (Interruzzjonijiet) 

IS-SUR IMAN SCHEMBRI: Le, m’hemmx kelma “daqqa”. Hemm kemm se jdaħħal il-Gvern mis-sale ta’ din l-art maħruġa fuq sheet tal-Joint Office. 

ONOR. ALEX MUSCAT: Sur Schembri, kemm għamilt direttur ġenerali tad-Dipartiment tal-Artijiet? 

IS-SUR IMAN SCHEMBRI: Tliet snin neqsin xahrejn. 

ONOR. ALEX MUSCAT: Jekk qed nifhem sew, l-Uffiċċju Konġunt kien jaqa’ wkoll taħt ir-respsonsabilità tiegħek, jiġifieri kien parti mill-istess dipartiment. 

IS-SUR IMAN SCHEMBRI: Iva. Il-files tal-Joint Office kienu ċelesti u l-files tal-Land Department kienu ħodor. Kien hemm distinzjoni netta bejniethom, imma t-tnejn kienu jaqgħu taħt ir-responsabilità tad-dipartiment. 

ONOR. ALEX MUSCAT: Meta proprjetà li tkun ġejja mill-konkordat tal-1992 tinbigħ, x’inhi l-prassi tad-dipartiment? Jiġifieri x’jiġri mill-introjtu li jagħmel jew ma jagħmilx il-Gvern? 

IS-SUR IMAN SCHEMBRI: Sal-2010, u anke sal-bidu tal-2011, ma kienx hemm distinzjoni bejn art tal-Knisja u art tal-Gvern.  L-art kienet tinbigħ normali, il-flus jgħaddu normali fil-coffers tal-Gvern, imbagħad il-Knisja tieħu l-parti tagħha skont il-formola. Wara li għamilna din il-policy bdejna nbigħu l-art tal-Knisja freehold bħala eċċezzjoni; ir-regola kienet li tingħata bħala ċens perpetwu. 

ONOR. ALEX MUSCAT: Għaliex  bħala eċċezzjoni? 

IS-SUR IMAN SCHEMBRI: Il-policy ġiet sottomessa lill-Ministeru għall-Finanzi f’Mejju, imma d-deċiżjoni li din l-art tinbiegħ kienet ittieħdet fl-2010. 

ONOR. CLAUDIO GRECH: Jiġifieri inti wżajt din bħala case study. 

IS-SUR IMAN SCHEMBRI: Użajt din bħala case study mingħajr ma kont naf x’inhu ġej fuq din l-art. 

ONOR. CLAUDIO GRECH: Jiġifieri din iggwidatek biex tifformola l-policy. 

IS-SUR IMAN SCHEMBRI: Din kienet waħda mill-każijiet li kienet ir-rutina, ma kien hemm xejn ħażin sal-2010... 

ONOR. CLAUDIO GRECH: Jiġifieri bħal din kienu wżawha ħafna oħrajn. 

IS-SUR IMAN SCHEMBRI: Ma kienx hemm distinzjoni. 

ONOR. ALEX MUSCAT: Sur Schembri, bħala norma meta tinbigħ art li tkun ġejja mill-Knisja, mill-konkordat, il-maġġoranza tal-introjtu fejn imur? 

IS-SUR IMAN SCHEMBRI: Imur għand il-Knisja. 

ONOR. ALEX MUSCAT: Taħseb li l-ministru responsabbli b’mod normali jkun konxju minn dan il-fatt? 

IS-SUR IMAN SCHEMBRI: Bħala regola jkun konxju, imma fuq il-quantum eżatt, li f’dan il-każ kienet daqshekk miżera, ma naħsibx. 

ONOR. ALEX MUSCAT: Imma jekk qed nifhem sew il-maġġoranza ta’ dak li jdaħħal id-Dipartiment ma jibqax għand il-Gvern. 

IS-SUR IMAN SCHEMBRI: Hekk hu. 

ONOR. ALEX MUSCAT: Il-ministru jkun konsapevoli tal-fatt li meta qed tinbigħ proprjetà li ġejja mill-Knisja l-maġġornaza tal-flus mhux se jibqgħu għand il-Gvern? 

IS-SUR IMAN SCHEMBRI: Ma nafx, ma nistax nitkellem għall-ministru. Meta bdejt id-Dipartiment tal-Artijiet kont qrajt il-liġi għax kienet waħda mil-liġijiet li tirregola x-xogħol tiegħi, u rajt li artiklu 7 jispjega eżatt kif u come jinqasmu l-flus. 

ONOR. ALEX MUSCAT: Però fit-tliet snin esperjenza tiegħek, mill-memorja tiegħek, tiftakar li kull meta l-Gvern biegħ proprjetà li l-provenjenza tagħha kienet mill-Knisja tramite l-konkordat, il-maġġoranza tal-fondi ma baqgħux għand il-Gvern. 

IS-SUR IMAN SCHEMBRI: Hekk hu. 

ONOR. CLAUDIO GRECH: Skont il-liġi.  Hux hekk? 

IS-SUR IMAN SCHEMBRI:  Iva, skont il-liġi.

ONOR. ALEX MUSCAT: Onor. Azzopardi, inti għamilt erba’ snin Segretarju Parlamentari responsabbli mid-Dipartiment tal-Artijiet u sena Ministru, din li meta tinbigħ proprjetà li tkun ġejja mill-Knisja l-maġġornaza tal-flus ma jibqgħux għand il-Gvern sirt tafha wara li ma bqajtx Ministru? 

ONOR. JASON AZZOPARDI: Skorrett. Kollox jiddependi ... 

ONOR. ALEX MJUSCAT: Jiġifieri kont taf, jekk qed tgħid li jien skorrett. 

ONOR. JASON AZZOPARDI: Le. 

ONOR. ALEX MUSCAT: Ma kontx taf? 

ONOR. JASON AZZOPARDI: Kollox jiddependi jekk il-prezz jaqbiżx, jekk m’iniex sejjer żball it-30% - qed ninsa l-perċentwali eżatt għax għaddew is-snin, però mingħalija 30% -  u there’s no way li ebda ministru, jien inkluż, jista’ jkun naf jekk il-prezz tal-art in kwestjoni, be it 2008, 2009, 2010, 2011, 2012 or 2013, kienx qed jaqbeż jew le dik il-perċentwali, li mill-memorja mingħalija huwa 30% tal-prezz li l-Gvern kien xtara bih fl-1992. 

ONOR. ALEX MUSCAT: Jiġifieri inti, Onor. Azzopardi, b’mod ġenerali ma kellekx idea... 
ONOR. JASON AZZOPARDI: Il-ministru jkun jaf – u dan nikkonfermah u għedtulkom kemm-il darba – li jekk il-prezz jaqbeż ċertu threshold – però trid tinġibidlu l-attenzjoni biex ikun jaf li nqabeż dak it-threshold, ma jistax ikun jafu hu – il-maġġoranza tal-fondi jmorru għand il-Fondazzjoni għall-Iskejjel tal-Knisja. 

ONOR. JULIA FARRUGIA PORTELLI: Imma kont taf, Onor. Azzopardi, li l-blue file huwa file li l-proceeds minnu se jmorru għand il-Knisja, jew sirt tafha wara? 

ONOR. JASON AZZOPARDI: Il-fatt li l-file ikun blue ma jfissirx li inti tkun taf li l-flus kollha, jew il-maġġoranza tagħhom, se jmorru għand il-Knisja, what is determining... 

ONOR. JULIA FARRUGIA PORTELLI: Mhux hekk staqsejtek. Il-mistoqsija kienet jekk kontx taf li parti mill-flus se jmorru għand il-Knisja. 

ONOR. JASON AZZOPARDI: Ir-risposta hija, li biex tkun taf... 

ONOR. JULIA FARRUGIA PORTELLI: Iva jew le? 

ONOR. JASON AZZOPARDI: Ma nistax inwieġbek iva jew le, għax biex inwieġbek għal dik id-domanda, l-ewwel trid tkun taf jekk il-prezz hux qed jaqbeż jew le it-30% u ebda ministru ma jista jkun jaf il-prezz jaqbiżx jew le it-30%. Biex ikun jaf, trid tinġibidlu l-attenzjoni mill-public officers u jgħidulu b’dan, kif kien hemm diversi Minuti li jagħmlu dan, jiġifieri mhijiex xi ħaġa li qatt ma ġrat.  Hemm diversi Minuti fejn il-Kummissarju tal-Artijiet jispeċifika li fit-“tali” każ, jekk se jkun hemm bejgħ, ir-rikavat se jkun “tant” għall-Gvern u “tant” għall-Knisja. 

ONOR. JULIA FARRUGIA PORTELLI: Il-mistoqsija mhux dik kienet. Tikkonferma dak li qal is-Sur Schembri, ċioè li meta l-lewn tal-file ikun blue, huwa indikatur ewlieni li porzjon mill-flus se jmorru għand il-Knisja? Dik kienet il-mistoqsija. 

ONOR. JASON AZZOPARDI: Le, għax jista’ jkun li l-prezz ikun inqas minn dik it-threshold u l-flus idaħħalhom kollha l-Gvern allavolja tkun proprjetà ġejja mill-Knisja. 

ONOR. JULIA FARRUGIA PORTELLI: Sur Schembri, taqbel ma’ din il-verżjoni? 

IS-SUR IMAN SCHEMBRI:  Ma nafx b’liema stretch of the imagination tista’ tgħid li proprjetà fl-2011/2012 tkun inqas, bħala prezz, milli kienet fl-1992. 

ONOR. JASON AZZOPARDI: Nikkonferma li kien hemm każijiet fejn kelli Minuti ta’ Albert Mamo fejn fil-fatt il-prezz ma kienx jaqbeż dik it-threshold u l-flus daħħalhom il-Gvern minkejja li kienet proprjetà ġejja mingħand ili-Knisja. 

ONOR. ALEX MUSCAT: Kemm tiftakar fejn trid, Onor. Azzopardi! Għandek memorja... 

ONOR. ROBERT ABELA: L-email address ma tiftakarx! Onor. Azzopardi, meta kienet l-ewwel darba li sirt taf li l-Gvern daħħal €35 mill-bejgħ f’dan il-każ? 

ONOR. JASON AZZOPARDI: Meta bagħat għalija l-Awditur. 

ONOR. ROBERT ABELA: Jiġifieri f’liema sena? 

ONOR. JASON AZZOPARDI: Mill-memorja l-Awditur bagħat għalija fl-2015, però tista’ titolbu jikkonfermalek direttament. 

ONOR. ROBERT ABELA: Onor. Azzopardi, għadha kif ġiet esibita policy li għaddiet mingħandek u mingħand il-Ministru tal-Finanzi datata 26 ta’ Mejju 2011, jiġifieri erba’ snin qabel id-data li fiha int qed tgħid li sirt taf għall-ewwel darba li l-Gvern irċieva €35. F’din il-policy li għaddejt inti hawn proprju speċifikat li l-Gvern irċieva €34.31 minn dan il-każ, erba’ snin qabel int qed tgħid li sirt taf. Liema verżjoni minn dawn li qed tgħid hija l-verità? 

ONOR. JASON AZZOPARDI: Il-verità hija li jien sirt naf dan meta ltqajt mal-Awditur.  Dan ikkonfermah l-Awditur stess mill-investigazzjoni indipendenti tiegħu. 

ONOR. JULIA FARRUGIA PORTELLI: Però l-memo ma tarahiex? Iressqulek memo... 

ONOR. JASON AZZOPARDI: Dik il-memo dwar l-ammont żgur ma nġabitx għall-attenzjoni tiegħi f’ebda Minuta li intom għandkom f’idejkom. 

ONOR. ROBERT ABELA: Għandi iswed fuq l-abjad. 

ONOR. JASON AZZOPARDI: Għandek il-Minuta u allura dak ifisser li dik il-memo li għandek ma ġietx għall-attenzjoni tiegħi qabel ma jien... Fil-laqgħa li kellna f’Marzu 2012 jien ma kontx infurmat u, nerġa’ ngħid, li sirt naf meta bagħat għalija l-Awditur, u dan ikkonfermah l-Awditur indipendentement minni li l-kronoloġija hija tali li dik il-memo ma kenitx miġbuda għall-attenzjoni tiegħi għall-quantum qabel ma jien kellimt lil... 

ONOR. ROBERT ABELA: You are misleading.  Mhux il-memo, il-policy li għadu kif... 

ONOR. JULIA FARRUGIA PORTELLI: Indirizzata lilek u lil Tonio Fenech. 

ONOR. JASON AZZOPARDI: Għidli fejn hemm id-data li ġiet għall-attenzjoni tiegħi. 

ONOR. ROBERT ABELA:  26 ta’ Mejju 2011 u  l-policy tgħid... 

ONOR. JASON AZZOPARDI: Fejn qiegħda l-firma tiegħi? 

ONOR. ROBERT ABELA: Ħalli naqraha: 

“A reasoned proposal for the sale of a parcel of land with a current market value of €950,000 resulted in Government’s share from such proceeds amounting to a mere €34.31”. 

Xi tgħid dwar dan il-memo? 

ONOR. JASON AZZOPARDI: Nikkonfermalek li f’dan il-memo m’hawnx il-firma tiegħi u allura qed tkun żleali meta tgħid... 

ONOR. ROBERT ABELA: Kont taf bih? 

ONOR. JASON AZZOPARDI: Le, mhux qabel... 

ONOR. ROBERT ABELA:  Int qed tkun żleali u skorrett f’dak li qed tgħid! 

ONOR. JASON AZZOPARDI: ....ma jien għamilt il-laqgħa ta’ Marzu 2012. 

ONOR. ROBERT ABELA: Mhux hekk qed ngħidlek. Mhux dik kienet il-mistoqsija. Jiena staqsejtek meta kienet l-ewwel darba li sirt taf li l-Gvern irċieva biss €35. 

ONOR. JASON AZZOPARDI: Meta bagħat għalija l-Awditur. 

ONOR. ROBERT ABELA: Tibqa’ tinsisti, minkejja li hawn miktub bil-kontra. 

ONOR. JASON AZZOPARDI: Iva. Ġibuli l-prova fejn din inġabet għall-attenzjoni tiegħi u ta’ Tonio Fenech.  Dak ifisser li  jrid ikun hemm firma b’data. 

ONOR. ROBERT ABELA: Fil-qorti – u inti tgħallimni għax ilek aktar minni fil-qorti – meta titlob biex tinġab prova jfisser li dak li jkunu qegħdin jgħidulek ikun is-sewwa. 

ONOR. JASON AZZOPARDI: Ma ngħallem xejn! (Interruzzjonijiet) Ma jistax ikun qed inwieġeb...  Sur President, jien qed nagħmel talba formali biex l-Awditur, li jinsab preżenti, ikun inkarigat jikkonferma meta dan il-memo nġab għall-attenzjoni tiegħi u ta’ Tonio Fenech.  Għax jekk inġab għall-attenzjoni tiegħi u tal-Ministru Fenech irid ikun hemm firma tagħna u d-data ta’ meta jkun inġab għall-attenzjoni tagħna. Mhux imbilli  hawn id-data ta’ Mejju 2011! 

ONOR. ROBERT ABELA: Fil-każ insemmgħulek ftit... 

ONOR. JASON AZZOPARDI: X’inhi l-problema li titolbu lill-Awditur jikkonferma? M’għandkomx fiduċja fl-Awditur? 

ONOR. JULIA FARRUGIA PORTELLI: M’għandniex problema. 

ONOR. JASON AZZOPARDI: Mela ejjew nitolbuh għax jien m’għandix x’naħbi. 

ONOR. JULIA FARRUGIA PORTELLI: Ħalli nkomplu bil-konfront l-ewwel. 

ONOR. ROBERT ABELA: Din il-policy, insa d-data, jekk hux fl-2011 jew mhux l-2011, qatt inġabet għall-attenzjoni tiegħek? 
ONOR. JASON AZZOPARDI: I have no recollection ta’ din il-policy per se, però ma neskludix li ddiskutejna s-suġġett fil-kuntest tal-iskemi... 

ONOR. JULIA FARRUGIA PORTELLI: Mela issa ma tiftakarx, mhux għax... 

ONOR. JASON AZZOPARDI: Le, Onor. Farrugia Portelli, għax kieku hawn il-firma tiegħi bħalma hemm fuq il-Minuti. 

ONOR. ROBERT ABELA: Meta xehed is-Sur Schembri rigward din il-policy illum stess mill-ewwel għamilt riferenza għaliha u l-kuntest li fih saret din il-policy. 

ONOR. JASON AZZOPARDI: Il-kuntest tad-diskussjonijiet nikkonferma li kienu, ma niftakarx il-ġranet jew ix-xahar jew is-sena, f’dik ir-regola minħabba l-eluf ta’ postijiet ... 

ONOR. ROBERT ABELA: Rajtha jew ma rajthiex din il-policy qabel? 

ONOR. JASON AZZOPARDI: Ma nistax nikkonferma b’ġurament li rajtha. 

ONOR. ROBERT ABELA: Imma ma teskludix li rajtha. 

ONOR. JASON AZZOPARDI: La neskludi u lanqas ninkludi. 

ONOR. ROBERT ABELA: La teskludi u lanqas tinkludi. 

IĊ-CHAIRPERSON: Onor. Abela r-risposta tahielek. 

ONOR. ROBERT ABELA: Ladarba ma teskludix li rajtha... 

ONOR. JASON AZZOPARDI: Għalfejn fil-file m’hawnx memo bil-firma tiegħi u tal-Ministru Fenech bid-data meta ġiet għall-attenzjoni tagħna? 

ONOR. ROBERT ABELA: M’intix qed twieġeb il-mistoqsija tiegħi. La ma teskludix li kont rajt dik il-policy, kif qed teskludi jew tgħid b’mod kategoriku li kien fl-2015 l-ewwel darba li sirt taf li l-Gvern irċieva biss €35 meta l-prezz ta’ €35 kien joħroġ minn din il-policy? 

ONOR. JASON AZZOPARDI: Għax meta bagħat għalija l-Awditur sentejn u nofs ilu, kien semmieli ċ-ċifra u niftakar l-istgħaġib tiegħi għal dik l-informazzjoni, u allura dik kienet l-aktar reazzjoni naturali li turini li kont qed niġi nfurmat b’xi ħaġa li missni kont ġejt infurmat biha f’Minuta u mhux il-ministru jagħmel id-detective work li xi ħaddieħor suppost għamel. 

ONOR. ROBERT ABELA: Mela allura b’dan li qed tgħid issa qed teskludi li qatt rajt din il-policy. 

ONOR. JASON AZZOPARDI: Nerġa’ ngħidlek bil-ġurament li la neskludi u lanqas ninkludi, jien qed naraha stramba ħafna... 

ONOR. JULIA FARRUGIA PORTELLI: Fin-nofs. 

ONOR. JASON AZZOPARDI: Le, la fin-nofs u lanqas fil-ġenb. Jien qed naraha stramba ħafna... 

ONOR. JULIA FARRUGIA PORTELLI: La waħda u lanqas oħra! 

ONOR. JASON AZZOPARDI: ...kif hawnhekk qed jiġi ppreżentat dokument li suppost jingħad li qiegħed fil-file però fil-file ma sibtux. 

ONOR. ROBERT ABELA: Ma qallekx li qiegħed fil-file. 

ONOR. JULIA FARRUGIA PORTELLI: Ma qalx hekk. 

ONOR. ROBERT ABELA: Inti qed tipprova ddawwar dak li qed jgħid ix-xhud! 

ONOR. JASON AZZOPARDI: Mela allura mhuwiex fil-file! 

ONOR. ROBERT ABELA: Mela policy tkun f’file ta’ każ partikolari? Inti qed tipprova timplika li din il-policy hija ineżistenti, jew li kitibha x-xhud minħabba dan il-każ? X’qed tipprova tgħid? 

ONOR. JASON AZZOPARDI: Għedt dak li għedt. 

ONOR. ROBERT ABELA: Le, għidli x’qed tipprova tgħid. 
ONOR. JASON AZZOPARDI: Għedt dak li għedt; naħseb li kont ċar ħafna f’dak li għedt. 

ONOR. ROBERT ABELA: S’issa kulma għedt huwa li la tinkludi u lanqas teskludi, s’hemm smajtek tgħid. Neither here nor there. 

IĊ-CHAIRPERSON: Sur Schembri, meta xhedt quddiem l-Awditur, tajtu kopja ta’ dik il-policy, u nfurmajtu biha? 

IS-SUR IMAN SCHEMBRI: Le. 
IĊ-CHAIRPERSON: Imma llum ġejt hawnhekk, u sewwa għamilt, ikkargat b’dik il-policy, però... 

ONOR. JULIA FARRUGIA PORTELLI: Ikkargat? Ikkargat għax ġie ppreparat? Jekk qed tipprova...  Issa aħjar!  Chairman jintimida xhud! 

ONOR. ROBERT ABELA:  Ikkargat!

IĊ-CHAIRPERSON: Dik hija espressjoni.  Sur Schembri, inti taf ukoll li bagħat għalik l-Awditur sena u nofs jew sentejn ilu meta suppost dik il-policy kienet diġà eżistenti. Dakinhar ġbidtlu l-attenzjoni għal din il-policy? 

ONOR. ROBERT ABELA: Din hija mistoqsija kapzjuża, kif ngħidulha l-qorti. 

IĊ-CHAIRPERSON:  Għalfejn?

ONOR. ROBERT ABELA:  Ħalli ngħidlek għalfejn hija mistoqsija kapzjuża.  Għax dakinhar ix-xhud kien għadu ma ġiex imgiddeb kif qed jiġi llum mill-Onor. Azzopardi u allura llum, biex jikkonferma li qed jgħid is-sewwa, ġab il-policy miegħu. 

IĊ-CHAIRPERSON: Mela qegħdin naqblu li l-policy hija pertinenti. 

ONOR. ROBERT ABELA: Dażgur li hija pertinenti!  Hija pertinenti għall-kwestjoni tal-kredibilità. 

IĊ-CHAIRPESON: Imma dakinhar deherlu li ma kellux jgħidlu biha lill-Awditur. Sur Schembri, minflok iwieġeb l-Onor. Abela għalik, wieġeb inti u għidilna għalfejn dakinhar deherlek li ma kellekx tiġbed l-attenzjoni tal-Awditur għal din il-policy. Jista’ jkun li hemm raġuni valida. 

ONOR. JULIA FARRUGIA PORTELLI: Mhux għax ġejt ikkargat kif qalulek. 

IĊ-CHAIRPERSON: Ġejt ippreparat. Tajjeb hekk?

IS-SUR IMAN SCHEMBRI:  Dalgħodu ċempilli kollega... 
ONOR. ROBERT ABELA: Din  il-policy ġiet implimentata? 

IS-SUR IMAN SCHEMBRI: ...u qalli li qed jiddispjaċih għalija li se jkolli nerġa nitla’ hawnhekk, u bagħatli kopja ta’ din il-policy.

IĊ-CHAIRPERSON: Tista’ tgħidilna min hu? 

IS-SUR IMAN SCHEMBRI: Le, ma nistax. Ex kollega. 

ONOR. JULIA FARRUGIA PORTELLI: Sur Schembri, f’din l-ittra, li hija memo datata 26 ta’ Mejju 2011, indirizzata lill-Ministru ta’ dak iż-żmien, l-Onor. Tonio Fenech, through s-Segretarju Parlamentari ta’ dak iż-żmien, l-Onor. Jason Azzopardi li qiegħed maġenbek, kont iffirmajtha “Mr Iman Schembri, Director General, Government Property Department”, u kont għamilt “cc” lil “Mr Alfred Camilleri, Permanent Secretary”. Jien ma nafx jekk taqblux jew jekk toġġezzjonawx li ngħajjat lis-Sur Camilleri, li jinsab preżenti, sabiex naraw jekk jiftakarx b’din il-policy. 

ONOR. JASON AZZOPARDI: U ngħajtu lill-Awditur ukoll peress li diġà għamilt talba u kien hawn oġġezzjoni. 

ONOR. CLAYTON BARTOLO: Bl-ikbar rispett, Onor. Azzopardi, int qiegħed hawnhekk bħala xhud. Ix-xhieda jgħajtu lix-xhieda hawnhekk! 

ONOR. ROBERT ABELA: Imbagħad, fl-istadju tal-provi, jekk se jitressqu xi provi... 

IĊ-CHAIRPERSON: Nistgħu nagħmluha llum, Onor. Abela. 

ONOR. ROBERT ABELA: Ejjew nimxu pass pass, però ejjew nagħmlu regola li x-xhud ma jagħmilx il-mistoqsijiet hu u jiddetta l-provi kif isiru. Fil-każ għandkom l-istadju tagħkom u ressqu l-provi. 

IĊ-CHAIRPERSON: Aħna nistgħu nitolbu li jixhed l-Awditur. 

ONOR. ROBERT ABELA: Jekk ikun rilevanti. 

ONOR. JASON AZZOPARDI: Però peress li x-xhud għandu dritt ikun assistit u jien ma rridx inkun assistit, dawk il-mistoqsijiet nagħmilhom jien minflok l-assistent legali tiegħi. 

ONOR. ROBERT ABELA: Le, int m’għandekx dritt tagħmel mistoqsijiet. Inti għandek l-obbligu twieġeb mhux tagħmel il-mistoqsijiet. 

ONOR. JASON AZZOPARDI: Iva, għandi dritt nagħmel il-mistoqsijiet waqt konfront. 

ONOR. ROBERT ABELA: Le, m’għandekx dritt tagħmel mistoqsijiet. Minn fejn ġibtha din? Inti qiegħed hawnhekk biex twieġeb. 

IĊ-CHAIRPERSON: Jekk jogħġobkom, għandkom xi mistoqsijiet għas-Sur Alfred Camilleri? 

ONOR. JULIA FARRUGIA PORTELLI: Ma kienx ippreparat. Ħadd ma kien jaf x’se jġib is-Sur Iman Schembri. Jien li qed ngħid huwa li hemm isem is-Sur Camilleri f’dik l-email u xtaqna nistaqsuh jekk għandux recollection li qatt seta’ raha.  Għandi nifhem li jrid jieħu l-ġurament. 

ONOR. JASON AZZOPARDI: U jagħtik id-data meta ġiet quddiemu, jekk jogħġbok, għax hawnhekk m’hawnx dati. 

ONOR. ROBERT ABELA: Jimporta nimxu biċċa biċċa? 

ONOR. JASON AZZOPARDI: Din saret wara t-transaction, mela allura jagħtik id-data għax fil-memo hawn miktub “resulted”, jiġifieri fil-passat. Mela jagħtik id-data ħa nkunu leali ma’ xulxin. 

ONOR. ROBERT ABELA: Ladarba l-Onor. Azzopardi qed jgħidilna li din il-memo saret wara t-transaction, qed jikkonferma li saret. 

ONOR. JASON AZZOPARDI:  Qed naqra dan li hawn hawnhekk. Jien qed nikkonferma li hawn... 
ONOR. ROBERT ABELA: It-tieni konklużjoni li qed nasal għaliha jien hija li saret fiż-żmien li int kont Segretarju Parlamentari qabel l-2013. 

ONOR. JAOSN AZZOPARDI: Dan il-memo m’hawnx id-data meta ġie għandi u għand il-Ministru, però li hu żgur huwa li fit-tieni paġna hawn miktub “resulted”, allura huwa evidenti li saret wara t-transaction, with the benefit of hindsight. 

ONOR. ROBERT ABELA: Ma jimpurtax, l-importanti hu li l-Minuta tikkonferma li int għadek kif xhedt falz meta għedt li kien fl-2015 li sirt taf l-ewwel darba b’tal-€35. 

ONOR. JASON AZZOPARDI: Nikkonfermalek li jien qatt ma niftakar partikolarment id-dettall tal-€34 jew €35, dak sirt nafu meta mort għand l-Awditur. 

ONOR. ROBERT ABELA: Imma għaliex? Għax ma qrajtx il-memo? 

IĊ-CHAIRPERSON: Is-Sur Schembri. 

IS-SUR IMAN SCHEMBRI: Xtaqt ngħid żewġ affarijiet; niftakar ċar li fil-file hemm sheet, jekk m’iniex sejjer żball mis-Sur Vince Gilson, li tgħid l-ammont eżatt li se nieħdu aħna, ta’ €35.  Nikkonferma wkoll li meta ktibna l-Minuta lill-Onor. Azzopardi, li mbagħad iffirmaha l-Ministru għax l-Onor. Azzopardi kien Segretarju Parlamentari, ma kienx hemm l-ammont speċifikat ta’ €35 at that point in time. Kien hemm żewġ options, l-option taċ-ċens perpetwu u l-option tal-outright sale, imbagħad kien hemm spjegat li “Since land is ex church property, option 2 is being recommended as this option will ensure net revenue to Government of the full amount”.  Imma for correctness sake il-€35... 

ONOR. ROBERT ABELA: Però, li l-għażla ta’ option 2, jiġifieri ta’ ċens, kienet se tirriżulta in a better value għall-Gvern, irrikkmandajtha inti. 

IS-SUR IMAN SCHEMBRI:  Iva.

ONOR. ROBERT ABELA:  B’xi mod jew ieħor l-ewwel rakkmandazzjoni tiegħek li kienet twassal għar-realizzar tal-full value għall-Gvern, għall-ewwel ġiet aċċettata mill-Onor. Azzopardi, imbagħad daret id-direzzjoni u mortu f’direzzjoni opposta, jiġifieri għal dik id-direzzjoni li l-Gvern assiguratlu €34.31. X’ġara biex minn option 2, li kienet l-option li kienet tagħmel sens għall-Gvern, mortu għal option 1? 

IS-SUR IMAN SCHEMBRI: Biex nikkjarifika, ma kenux biss €35, hemmhekk hemm żball għax id-differenza ta’ €524,965 marru għall-Fondazzjoni tal-Iskejjel tal-Knisja, jiġifieri mhux bye-bye. 

ONOR. ROBERT ABELA: Ma marrux għand il-Gvern, marru għand il-Knisja. Imma aħna bħala PAC jikkonċernana l-Gvern. 

ONOR. JASON AZZOPARDI:  Marru skont il-liġi.

IĊ-CHAIRPERSON: Onor. Abela, huwa d-dover tagħna li fejn tkun ġiet applikata l-liġi...  Ma rridux nagħtu l-impressjoni li dawk il-flus insterqu mill-Knisja; dawk il-flus ingħataw lill-Knisja skont il-liġi. Issa l-Gvern, li kien għalih, iżomm kollox għalih, però naturalment, kultant iferrex daqsxejn ‘l hemm u ‘l hawn. 

ONOR. ROBERT ABELA: Naqblu li l-punt tat-tluq kellu jkun proprjetà ta’ €950,000 skont l-istima li kellu l-Gvern? 

IS-SUR IMAN SCHEMBRI: Skont l-istima li għamel il-perit li qabbad il-Gvern. 

ONOR. ROBERT ABELA: Li mbagħad, kontra dak li kienet tgħid it-tender, niżlet għall-€525,000 li minnhom tot mar għand il-Knisja, u €35 spiċċaw għand il-Gvern. Inti, Sur Schembri, għedt li ma ntilfux, imma ma ntilfux bil-ħidma ta’ dan il-Kumitat li bis-saħħa tiegħu nġabru l-€525,000. Però, f’kull każ, x’wassal biex mortu għad-deċiżjoni li minflok option 2 taċ-ċens timxu għal option 1 tal-bejgħ? 

IS-SUR IMAN SCHEMBRI: Żewġ fatturi, wieħed minnhom għax jien deherli li peress li t-tender fl-2010 kienet ħarġet for the outright sale u kienet approvata mill-Ministru Tonio Fenech, għax l-Onor. Azzopardi kien għadu Segretarju Parlamentari, u nbidlu l-parametri u konna għadna ggwidati mill-istess tender, ma stajniex naqilbuh f’ċens perpetwu għax jista’ jkun li dakinhar, għalkemm kien hemm applikant wieħed, forsi kieku ħriġnih b’ċens perpetwu kien ikollna xi ħaddieħor. 
ONOR. ROBERT ABELA: Mela konsiderazzjoni prinċipali kienet li kieku kontu se tmexxu bl-option li ppreferejt inti, u li l-Ministru jew is-Segretarju Parlamentari Jason Azzopardi, kienu approvaw u qablu magħha, kien se jkollkom toħorġu tender ġdid. 

IS-SUR IMAN SCHEMBRI: Xi ħaġa li l-avukat tal-klijent ma riedx. 

ONOR. ROBERT ABELA: Għal raġunijiet ovvji, għax kien jista’ jerġa’ jidħol fit-tellieqa miegħu ħaddieħor. 

IS-SUR IMAN SCHEMBRI: U għax kien se jtawwal fiż-żmien. 

ONOR. ROBERT ABELA: Mela l-kunsiderazzjoni ma kenitx l-interessi tal-Gvern, imma l-interessi tal-individwu, tal-kumpanija privata.  Hux hekk? 

IS-SUR IMAN SCHEMBRI: Kien hemm kunsiderazzjoni oħra. 

ONOR. ROBERT ABELA: Però l-kunsiderazzjoni prinċipali kienet l-interessi tal-kumpanija. U l-kunsiderazzjoni l-oħra x’kienet? 

IS-SUR IMAN SCHEMBRI: L-interessi tal-individwu li kien ilu jsofri għexieren ta’ snin. It-tieni kunsiderazzjoni kienet li kien hemm... 

ONOR. CLAYTON BARTOLO: Ma kienx hemm għexieren ta’ snin. 

IS-SUR IMAN SCHEMBRI: Mill-2004, anzi mill-1998. 

ONOR. ROBERT ABELA: Imma l-iżball li sar fil-kuntratti ma kienx tort tal-Gvern. 

IS-SUR IMAN SCHEMBRI: Le. 

ONOR. ROBERT ABELA: U lanqas kien mistenni li l-Gvern iġorr l-iżball li għamel nutar privat. 

IS-SUR IMAN SCHEMBRI: It-tieni kunsiderazzjoni kienet għax aħna dehrilna li on the fifteenth year indaħlulu awment ta’ 30% li hu equal għall-għoli tal-ħajja, qisu maħdum 2% kull sena biex jirrifletti l-cost of living increases. Dan ma kienx aċċettabbli lanqas għall-klijent u għall-avukat tiegħu. 

ONOR. CLAUDIO GRECH: Sur Schembri, ir-rakkmandazzjoni li intom għamiltu fil-Minuti bil-proċedura li jimxi biha s-Servizz Pubbliku, għamiltuha wara li eżaminajtu l-fatti u ċ-ċirkostanzi kollha li kellkom? 

IS-SUR IMAN SCHEMBRI: Iva. 

ONOR. CLAUDIO GRECH: Kien hemm xi istanza f’dawk il-Minuti fejn, jew l-Onor. Azzopardi jew il-Ministru Tonio Fenech, bidlulkom dawk il-Minuti u qalulkom li ma jaqblux magħhom?  Jew huma approvaw dak li intom irrikkmandajtu fuq bażi teknika? 

IS-SUR IMAN SCHEMBRI: Il-Ministru u l-Onor. Azzopardi approvaw ir-rakkmandazzjoni tagħna ta’ option 2 and that was that, imma imbagħad kien hemm in-naħa l-oħra li qomsot, u għalhekk erġajna ntfajna f’inċertezza. 

ONOR. ROBERT ABELA: In-naħa l-oħra jiġifieri l-kumpanija privata? 

IS-SUR IMAN SCHEMBRI: Iva, il-kumpanija. 

ONOR. ROBERT ABELA: Kien hemm il-kumpanija li qomsot u nżamm meeting fl-uffiċċju tal-Onor. Jason Azzopardi li kien ippresedut mill-Onor. Azzopardi stess. Tikkonferma li kien dakinhar li nbidlet id-deċiżjoni biex minn option 2 tmorru għal option 1? 

IS-SUR IMAN SCHEMBRI Kien dakinhar.  Għal-laqgħa kien hemm preżenti s-Segretarju Permanenti, Lino Mintoff u Albert Mamo – għandi l-email hawnhekk – u saret f’Cavalier House. Issa jekk hux fl-uffiċċju tal-Ministru jew le, sinċerament ma niftakarx. 

ONOR. ROBERT ABELA: Però l-Ministru kien preżenti. 

ONOR. CLAUDIO GRECH: Inti, Sur Schembri, għedt li ma tiftakarx jekk kienx preżenti. 

ONOR. ROBERT ABELA: Ħalli nispiċċa l-mistoqsija, jekk jogħġbok. 

IĊ-CHAIRPERSON: Onor. Abela, l-ewwel mistoqsija tagħkom kienet jekk l-Onor. Azzopardi kienx preżenti. 

ONOR. ROBERT ABELA: L-Onor. Azzopardi stess ikkonferma li kien preżenti għal dak il-meeting għal darba darbtejn. 

ONOR. JASON AZZOPARDI: Għal-laqgħa li hemm imsemmija fir-rapport tal-Awditur, iva, però intom qegħdin tinsinwaw li kien hemm laqgħa oħra li jien kont preżenti għaliha. 

ONOR. ROBERT ABELA: Le, jien qed nistaqsi dwar il-meeting li nżamm fil-Ministeru, li lbieraħ inti, Onor. Azzopardi, ikkonfermajt għal darba, darbtejn, tlieta li kont preżenti għalih. Ma jien qed nitfa’ kliem f’ħalq ħadd, Sur President. 

IĊ-CHAIRPERSON: Qegħdin naqblu li ma jirriżultax li l-Onor. Azzopardi kien preżenti waqt meeting fejn kien preżenti l-klijent u l-avukat tiegħu. Dan ġie kkonfermat. L-Onor. Azzopardi qed jgħid li le...

IS-SUR IMAN SCHEMBRI: U jien jidhirli li iva, imma mhux b’ċertezza. Hawnhekk sibt diversi emails li juru... 

IĊ-CHAIRPERSON: Int, Sur Schembri, jidhirlek li iva, però ma tistax tgħid b’ċertezza u l-Onor. Azzopardi qed jgħid li le. 

ONOR. JASON AZZOPARDI: Ix-xhud qed jgħid “jidhirli”... 

ONOR. ROBERT ABELA: U inti ilek tgħid “jidhirli” u “insejt” u “la ninkludi u lanqas neskludi” tant! 

IĊ-CHAIRPERSON: Tinkwetax, Onor. Abela, imbagħad kulħadd jagħmel il-ġudizzju tiegħu. Kompli ixhed, Onor. Azzopardi. 

ONOR. JASON AZZOPARDI: Li kont qed nipprova ngħid huwa li la x-xhud qed jgħid “jidhirli”, u jien kategorikament qed ngħid le, għax jien qatt – kien fil-prinċipju  tiegħi mhux f’dan il-każ biss – ma niltaqa’ ma’ klijenti tad-dipartiment li jkollhom kwestjonijiet legali jew mar-rappreżentanti tagħhom, u allura dak japplika għal dan il-każ ukoll... Jien għandi nifhem li bħalma xhedt jien sentejn u nofs ilu quddiem l-Awditur, is-Sur Schembri wkoll xehed, u għandi nifhem ukoll li l-memorja tiegħu sentejn u nofs ilu kienet aktar friska mil-lum, għalhekk jien nixtieq formalment nagħmel talba, Sur President, sabiex jissejjaħ l-Awditur mal-mejda u ssirlu mistoqsija – jekk hux minni, jew minnek, jew minnkom, araw intom –  ta’ jekk ix-xhud, kien min kien, ikun qal fatt bħal dan waqt li kien qiegħed jixhed quddiemu, ikunx niżżlu, u jekk ma jkunx niżżlu, għalfejn ma jkunx niżżlu. 

ONOR. ROBERT ABELA: Ħalli nispiċċa l-mistoqsija għax interrompejtni. 

IĊ-CHAIRPERSON: Naħseb li t-talba li qed jagħmel l-Onor. Azzopardi hija waħda ġusta. Onor. Abela, agħmel il-mistoqsija tiegħek imbagħad insejjaħ lill-Awditur biex issirlu din il-mistoqsija. 

ONOR. ROBERT ABELA: Ħalli nkompli għax se niddevjaw mill-mistoqsija prinċipali. Sur Schembri, meta f’din il-laqgħa ddiskutejtu dan il-punt li jekk se tmorru bir-rakkmandazzjoni tiegħek ta’ option 2 kien se jkollkom toħorġu tender ġdid u allura mbagħad xi ħadd ġietu l-idea li tmorru għal option 1, jiġifieri l-bejgħ tal-proprjetà, inti, f’dak il-mument, dakinhar jew qabel jew wara, ġbidt l-attenzjoni li jekk il-Gvern kien se jmur għall-option ta’ bejgħ, il-flus li kien se jdaħħal fil-but minn din it-transazzjoni kienu se jkunu inqas milli kien se jdaħħal kieku mar għall-ewwel option ta’ ċens suġġerta minnek? 

IS-SUR IMAN SCHEMBRI: Iva, ġbidt l-attenzjoni. For the avoidance of doubt, il-Ministru kien preżenti għal din il-laqgħa. Li issa qiegħed jerġa’ jkolli... 

ONOR. ROBERT ABELA: Ħa niċċara dan il-punt għax dan huwa kruċjali. Jiġifieri l-parir li jekk se tiġi njorata option 2 oriġinarjament irrikkmandata minnek li tmorru b’ċens u tmorru għal option differenti ta’ bejgħ kien se jwassal biex il-Gvern jitlef il-flus, inti tajtu, u tajtu fil-preżenza tal-Onor. Azzopardi. 

IS-SUR IMAN SCHEMBRI: Iva. Li qed ngħid differenti, forsi, milli għedt dakinhar quddiem l-Awditur huwa li dakinhar kont qed ngħid li Dr. Peter Fenech żgur kien preżenti, imma dakinhar ma kellix ex Ministru jiċħad bil-qawwa kollha maġenbi u ma kontx naf li quddiem l-Awditur hu xehed li mhux veru kien hemm. Issa qed inħossni naqra... 

ONOR. ROBERT ABELA: Però r-recollection li għandek... 

IS-SUR IMAN SCHEMBRI: Ir-recollection li għandi hija li kien hemm ukoll u sibt emails li kważi jindikaw li kien hemm ukoll, però hands on heart ma nistax ngħid b’ċertezza. 

IĊ-CHAIRPERSON: Però, Sur Schembri, lill-Awditur kont indikajtlu min kien preżenti dakinhar.  Hux hekk? 

IS-SUR IMAN SCHEMBRI: Iva. 

IĊ-CHAIRPERSON: Però ma kontx indikajtlu lill-Ministru. 

IS-SUR IMAN SCHEMBRI: Le, il-Ministru u Dr. Peter Fenech, però ma kellix ex Ministru maġenbi jiċħad bil-qawwa li ma kienx preżenti l-avukat tal-klijent ukoll. 

IĊ-CHAIRPERSON: Mela int qed tikkonferma... 

ONOR. ROBERT ABELA: Ir-recollection li għandek hi li għal din il-laqgħa kien preżenti Peter Fenech. 

IS-SUR IMAN SCHEMBRI: Iva, imma ma nistax ngħid mija fil-mija b’ċertezza.  Qiegħed nirriferi għall-aħħar laqgħa li saret. 

ONOR. JULIA FARRUGIA PORTELLI: Sur President, qed jgħiduli li għandi l-mistoqsijiet parlamentari minflok il-Prim Ministru fil-Plenarja, jiġifieri nitlob li niġi skużata. Jekk tridu tkomplu, komplu, fil-kas nerġa’ ninżel wara. 

ONOR. JASON AZZOPARDI: Kont qed ngħid, for the avoidance of doubt, toħroġ anke mir-rapport, u kkonfermajtha jien, li f’laqgħa li jien ippresedejt fil-weekly meeting fejn kien hemm numru ta’ items diskussi, kien hemm preżenti Pawlu Zahra, Segretarju Permanenti – dan ikkonfermah Pawlu Zahra stess – is-Sur Schembri, is-Sur Mamo u m’iniex ċert kienx hemm Vince Gilson għalkemm kważi ċert li hekk hu, però qatt u qatt imkien ma kien hemm preżenti xi terzi persuni mhux membri tas-Servizz Pubbliku. (Interruzzjonijiet)
IĊ-CHAIRPERSON: Onor. Abela, għandna dan l-istat ta’ fatt; għandna ċaħda kategorika tal-Onor. Azzopardi, u għandna s-Sur Schembri qed jgħid li għandu amment li kien hemm, però ma jistax bil-ġurament tiegħu – u sewwa jagħmel jekk ma jistax jikkonferma bil-ġurament tiegħu – jgħid b’mod mill-aktar assolut, kif qed jgħid l-Onor. Azzopardi, li kien hemmhekk, u allura inutli nagħmlu siegħa u nofs bit-trabuxu biex, jew l-Onor. Azzopardi, jew is-Sur Schembri jibdlu l-verżjoni tagħhom għax mhumiex se jibdlu l-verżjoni tagħhom. 

ONOR. ROBERT ABELA: Il-punt kruċjali huwa li l-messaġġ tal-kumpanija privata, issa huwiex tramite l-preżenza tal-avukat tagħha fil-laqgħa jew mod ieħor, wasal, x’riedet il-kumpanija wasal, u l-Gvern mexa skont kif riedet il-kumpanija. Dak li jinteressani. 

IĊ-CHAIRPERSON: Dak huwa argument li qed tagħmlu mill-bidu sal-aħħar... 

ONOR. ROBERT ABELA: Huwa fatt. 

IĊ-CHAIRPERSON: Tista’ tagħmlu dan l-argument, imma.... 

ONOR. JASON AZZOPARDI: Il-Gvern mexa kif mexa fil-45 sena ta’ qabel. L-istess prassi addotta l-Gvern. 

IĊ-CHAIRPERSON:  Nitlob lill-Awditur, jew rappreżentant tiegħu, sabiex jersaq mal-Mejda. 

Is-Sur Charles Deguara, Awditur Ġenerali, is-Sur Noel Camilleri, Deputat Awditur Ġenerali u s-Sur Keith Mercieca, Kap tal-iSpecial Audit and Investigations fl-Uffiċċju Nazzjonali tal-Verifika, ħadu posthom madwar il-Mejda.

ONOR. ROBERT ABELA:  Sur President, ħalli l-ewwel niċċaraw punt proċedurali. Min se jagħmillu l-mistoqsijiet lill-Awditur? 

IĊ-CHAIRPERSON: Jew nagħmilhom jien jew intom. 

ONOR. ROBERT ABELA:  Agħmilhom inti, m’għandix problema. 

IĊ-CHAIRPERSON: Sur Deguara, inti kont preżenti għal din id-diskussjoni... 

ONOR. ROBERT ABELA: Se nissospendu l-konfront? 

IĊ-CHAIRPERSON: Le, naħseb li għandu jkompli. 

ONOR. ROBERT ABELA: Jien m’għandix oġġezzjoni, imma mhux ikollna lix-xhieda jinterrompu lill-Awditur. 

IĊ-CHAIRPERSON: Onor. Azzopardi u Sur Schembri, tagħmlux domandi.  Jekk għandkom xi ħaġa tistgħu tindirizzaw lilna mbagħad aħna nirregolaw il-pożizzjoni tagħna. 
Sur Deguara, inti smajt lill-Onor. Azzopardi u lis-Sur Schembri. Tista’ tgħidilna jekk dak li ntqal mis-Sur Schembri meta ntalab jixhed quddiemkom, jaqbilx eżattament ma’ dak li qed jgħid illum?  U jekk dak li qed jingħad illum u ma ngħadx dakinhar, kieku ngħad dakinhar kien jitniżżel fir-rapport? 

ONOR. ROBERT ABELA: U għedilna anke xi staqsejtuh ħalli nkunu ġusti lejh għax jekk ma staqsejtuhx ċerti mistoqsijiet ma tippretendix li jkollkom tweġiba. 

IS-SUR CHARLES DEGUARA (Awditur Ġenerali): Se nkun onest mija fil-mija. Dak iż-żmien lanqas kont jien l-Awditur Ġenerali, imma kien xi ħaddieħor, u jien stess lanqas naf jekk kontx preżenti għal dawn il-laqgħat. Qegħdin tistaqsuni fuq xi ħaġa li ġrat fl-2016. 

ONOR. JASON AZZOPARDI: Imma lili qegħdin jitolbuni niftakar x’emails li rċevejt sitt snin ilu, Sur Deguara! 

ONOR. ROBERT ABELA: Ara veru misleading! Aħna staqsejnik dak li suppost huwa minutat fil-file u li għal xi raġuni mhuwiex minutat. 

IĊ-CHAIRPERSON: Ħa jkompli jixhed l-Awditur. Mela għedilna dak li tista’ tixhed int.  (Interruzzjonijiet)  Onor. Azzopardi, ieqaf, jekk jogħġbok. 

IS-SUR CHARLES DEGUARA: Jien nista’ nikkonferma dak li hawn miktub fir-rapport tagħna. Jien nitlobkom sabiex, for God’s sake, tkunu fair mal-Awditur ukoll.  Jekk min kien qed jagħmel l-investigazzjoni – dak iż-żmien ma kontx jien Awditur, imma hu min hu – ma ngħatax dokumentazzjoni ta’ min attenda din il-laqgħa, kif tistennew li jiġi hawn u jgħidilkom min attenda!  Intom bis-serjetà!? Għax imbagħad nibda ninkwieta! Jekk qed tgħidu li m’hawn xejn fil-Minuti! 

IĊ-CHAIRPERSON: Il-mistoqsija, Sur Awditur... 

ONOR. ROBERT ABELA: Wieġbek tajjeb! (Interruzzjonijiet) 

IS-SUR CHARLES DEGUARA: Hu min hu l-Awditur, dakinhar ma kontx jien. 

IĊ-CHAIRPERSON: Però l-mistoqsija hija jekk meta tela’ jixhed is-Sur Schembri kienx xehed li l-Onor. Azzopardi kien preżenti għal din il-laqgħa li qed isemmu u jekk ikun qalha kenitx titniżżel fir-rapport. 

IS-SUR CHARLES DEGUARA: Għat-tieni parti tad-domanda ngħidlek li mingħajr dubju li kienet titniżżel. Aħna b’ġurament naħdmu x-xogħol tagħna u naħdmuh tajjeb, jiġifieri jekk jiġi fatt a konjizzjoni tagħna, jitniżżel fir-rapport. Dak mingħajr dubju; kull meta ġejna infurmati b’fatt, dejjem tniżżel fir-rapport. Jekk ma nagħmlux hekk inkunu qegħdin nonqsu, imma sinċerament dejjem hekk sar. 

IĊ-CHAIRPERSON: Allura, kieku qal hekk... 

IS-SUR CHARLES DEGUARA: Kien jitniżżel, mingħajr dubju. 

ONOR. ROBERT ABELA: Dejjem jekk ġie mistoqsi.  Mhux hekk? Jekk ġie mistoqsi din il-mistoqsija kienet titniżżel.  Inti qed tgħid li ma tistax tiftakar... 

IS-SUR CHARLES DEGUARA: Niċċekjaw it-transcript ta’ din il-laqgħa li saret fl-2016.  L-ewwel niċċekkja jekk jien personalment kontx preżenti, imma anke kieku ma kontx preżenti, xi ħadd, probabbilment is-Sur Mercieca kien qed imexxi... 

ONOR. ROBERT ABELA: U min kien preżenti xi staqsa, għax huwa mod jekk ix-xhud wieġeb b’mod dwar mistoqsija li ġie mistoqsi u mod ieħor jekk ix-xhud ma weġibx għal xi ħaġa li ma ġiex mistoqsi. Naħseb it makes a huge difference. 

IĊ-CHAIRPERSON:  Sur Keith Mercieca, inti tiftakar jekk kontx preżenti għax-xhieda tas-Sur Iman Schembri? 

IS-SUR KEITH MERCIECA: Dażgur, jien kont preżenti għall-eżami tax-xhieda kollha. Ma nistax ngħid b’ċertezza mija fil-mija għax issa għadda ftit taż-żmien, imma tant hija mistoqsija li tiġi waħedha u hija ovvja li rrid nagħmel, li l-probabilità kbira hija li għamiltha, però nista’ ngħid li l-laqgħat tagħna jkunu kollha recorded u transcribed jiġifieri faċilment nista’ nivverifika eżattament id-diskors li ntqal u nistgħu ngħaddu t-transcript b’mod sħiħ lill-PAC jekk tridu taraw x’mistoqsijiet saru jew ma sarux. 

IS-SUR CHARLES DEGUARA: Nixieq ngħid ukoll, anke biex tkunu tafu l-proċedura, li aħna nirrekordjaw u niktbu t-transcript u nibagħtuh lix-xhieda biex jikkorreġuh huma stess; kull xhud f’kull investigazzjoni comes back to us u jikkonferma x-xhieda tiegħu stess. 

ONOR. ROBERT ABELA: Sur Deguara, ħalli nirriferik għall-Minuta 132 fejn mill-file governattiv jirriżulta li l-Gvern, jekk kien se jmur b’bejgħ kien se jirċievi biss is-somma ta’ €34.31.  Tiftakar jekk dik il-Minuta kenitx toħroġ mill-file tal-Gvern jew le? 

IS-SUR KEITH MERCIECA: Żgur li toħroġ mill-file tal-Gvern. 

ONOR. CLAYTON BARTOLO: Sur Mercieca, jiġifieri qed tikkonferma li fil-file kien hemm miktub li minn dan il-bejgħ il-Gvern se jdaħħal €34.31. 

IS-SUR KEITH MERCIECA: Ħalli nkun preċiż, fil-file hemm Minuta li tindika li d-dħul tal-Gvern kien se jkun €34.31. 

ONOR. CLAYTGON BARTOLO: Qed ngħidlek l-ammont għax għadni kemm rajtu. 

IS-SUR KEITH MERCIECA: Iva, fil-file hemm Minuta li tgħid hekk. 

IĊ-CHAIRPERSON: Aktar domandi? 

ONOR. ALEX MUSCAT: Min-naħa tagħna m’għandniex aktar domandi. 

IĊ-CHAIRPERSON: Mela l-Membri tan-naħa tal-Gvern iddikjaraw li m’għandhomx iżjed xhieda fuq dan is-suġġett li qegħdin niddiskutu, in-naħa tal-Oppożizzjoni wkoll qed tiddikjara li m’għandhiex xhieda xi tressaq u, għaldaqstant, is-smigħ tax-xhieda f’dan il-każ huwa magħluq. 

Dan il-Kumitat qed jiġi aġġornat għat-30 ta’ Jannar 2018, fl-4:30 p.m. f’liema laqgħa se tibda tiġi diskussa t-talba li saret min-naħa tal-Oppożizzjoni dwar Wasteserv. Nirringrazzjakom.

Fl-4:20 p.m. il-Kumitat aġġorna.

